
Патша ҫарӗнче ҫапӑҫнӑ 
Истори страницисем 

Ҫак кунсенче Пӗрремӗш тӗнче вӑрҫи пуҫ-
ланнӑранпа 100 ҫул ҫитнине палӑртаҫҫӗ. Ма-
нӑн алӑра сӑн ӳкерчӗк. Вӑл пӗр ӗмӗр каялла 
тунӑскер. Ӑна Мӑн Сӗнтӗрте пурӑнакан рисо-
вани учителӗнче ӗҫленӗ Валентина Констан­
тиновна Бочкарева усрать. Унӑн ашшӗ, Кон­
стантин Гаврилов, художник пулни ҫинчен ха-
ҫатра ҫырнӑччӗ ӗнтӗ. Сӑрӑпа ӗҫлеме пултар-
нисӗр пуҫне вӑл фото ӗҫне те вӗреннӗ. Хӑй 
укҫипе ятарласа фотоаппарат туяннӑ. 

Пӗрремӗш тӗнче вӑрҫи пуҫланичченех ӑна 
салтака илеҫҫӗ. Ун чухне Хусанта резерври 
полк тӑнӑ. Салтаксене cap ӗҫне вӗрентнӗ. Ун-
сӑр пуҫне патша ҫарӗ валли кӗҫӗн офицерсем 
хатӗрлекен курссем те ӗҫленӗ. Чӑвашран тухнӑ 
вӗреннӗ ҫынсем унта пӗлӳ илсе кайран фрон-
тра командирсем пулса ҫапӑҫни ҫинчен кӗне-
кесенче вуласа пӗлме пулать. 

Ҫакӑн пек резерври полкра службӑра тӑнӑ 
та К.Г. Гаврилов. Вӑл оформитель тата фото­
граф тивӗҫӗсене пурнӑҫланӑ, должноҫӗ - ма­
стеровой. Мӗнле вырӑнлӑ сӑмах. 

Паллах, салтаксене 1914 ҫултанпа фрон­
та янӑ. Кашнине хӑйӗн шӑпи кӗтнӗ. Бочкарев-

сен кивӗ сӑн ӳкерчӗксен альбомӗнче ун чухне-
хи вӑхӑта сӑнлакан сӑн ӳкерчӗксем сахал мар. 
Пысӑк пахалӑхлӑ пулнӑран, чуна хумхантар-
нӑран усранӑ пулас вӗсене К.Г. Гаврилов. 

Константин Гаврилович Турай ял тӑрӑхӗн-
чи Ҫулав. ялӗнче ҫуралнине асӑнса хӑварар. 
Патша ҫарне ӑна 1910 ҫулхи сентябрей 18-
мӗшӗнче илнӗ. Унӑн тӑван шӑллӗсем те 
Пӗрремӗш тӗнче вӑрҫи витӗр тухнӑ. Ананий 
Новгород кӗпӗрнинчи Окуловкӑра ҫар госпи-
талӗнче фельдшер пулнӑ, Василий Хӗвел 
анӑҫфронтӗнче передовойӗнче ҫапӑҫнӑ. Тӑш-
ман газ ярса атака ирттерсен унӑн куҫ курасси 
япӑхланнӑ. Кайран вӑл чаплӑ кӗслеҫӗ пулни-
пе палӑрнӑ. 

Ҫулавра халӗ К.Г. Гавриловен мӑнукӗ Гри­
горий Алимович пурӑнать, Турайра - аппӑшӗн 
Евдокийӑн хӗрӗ Инна Яковлева. 

Кивӗ сӑн ӳкерчӗксем, вӗсене ятарласа кар-
тун хут ҫине ҫыпӑҫтарнӑ пирки, ҫӗтӗлмеҫҫӗ. 
Авалхи сӑн ӳкерчӗксем ун чухне пурӑннӑ сын-
сен ӑшри туйӑмӗсене аванах уҫса параҫҫӗ. 
Ҫулсем иртнӗ май вара вӑл вӑхӑт историе 
кӗрсе юлать. 

Тамара БЕРЕНДЕЕВА. 
Шупашкар хули. 


